
Løgtingsmál nr. XX/2006: Uppskot til løgtingslóg um broyting í løgtingslóg um kommunulæknaskipan
Uppskot

til

løgtingslóg um broyting í løgtingslóg um kommunulæknaskipan
§ 1
Í løgtingslóg nr. 28 frá 23. apríl 1999 um kommunulæknaskipan, verða gjørdar hesar broytingar:

1) Í § 2, stk. 1 verða orðini: “eftir tilmæli frá ráðnum, sbr. kapittul 4” strikað.

2) Í § 7, stk. 2 verða orðini: “, eftir tilmæli frá ráðnum, sbr. kapittul 4” strikað.

3) Í § 8, stk. 2 verða orðini: “eftir tilmæli frá ráðnum, sbr. kapittul 4” strikað.

4) Yvirskriftin: “Kapittul 4 Ráðsskipanin” verður strikað.
5) § 9 og § 10 verða strikaðar.
§ 2 

Henda løgtingslóg kemur í gildi dagin eftir, at hon er kunngjørd.

Kap. 1. Almennar viðmerkingar

Uppskotið hevur til endamáls at gera starvssetaninar av kommunulæknunum greiðari, og samstundis gera kommunulæknaskipanina einfaldari at umsita. Tað verður gjørt, við at niðurleggja Ráðið fyri kommunulæknaskipanina, so landsstýrismaðurin einsamallur setur kommunulæknar í starv. 

Í 1999 bleiv lóggávan um kommunulæknaskipanina nútímansgjørd, og tann gamla lóggávuna frá 1914 um kommunala læknahjálp, varð samstundis avtikin. Endamálið við nýggju lógini var fyrst og framst at fáa samsvar millum lóggávuna og tað, ið varð praksiserað á kommunulæknaøkinum. Tí hevði lógin ikki so nógva nýskapan við sær, men miðaði í staðin ímóti at staðfesta verandi viðurskiftini á økinum. 
Størsta broytingin í 1999 var, at eitt ráð fyri kommunulæknaskipanina, varð sett á stovn. Ráðið fekk til uppgávu at ráðgeva landsstýrismanninum um:
1. Starvssetanir av kommunulæknum. 
2. Reglur um støðið á viðtaluhølunum.
3. Reglur um hvørji tól, innbúgv og amboð skulu verða í viðtaluhølunum.
4. Reglur um hvat fyri rakstur og viðlíkahald av viðtaluhølunum, innbúgvi, tólum og amboðum talan er um.
5. Menning og broytingar av kommunulæknaskipanini.
Í tíðarskeiðnum 1999-2002 gjørdi Ráðið fyri kommunulæknaskipanina uppskot til reglur um støðið, útgerð, rakstur og viðlíkahald av viðtaluhølum hjá kommunulæknum. Uppskotið hjá ráðnum varð síðan lagt til grund fyri kunngerð nr. 64, frá 29. september 2004, um støðið, viðlíkahald, rakstur v.m. av viðtaluhølum hjá kommunulæknum.
Tær eftirverandi lógarásettu uppgávurnar hjá Ráðnum, eru sostatt einans innstilling til starvssetan av kommunulæknum og tilráðingar til landsstýrismannin um menning og broytingar av kommunulæknaskipanini. Men tey seinastu fýra árini hevur tað í praksis víst seg, at Ráðið einans ger innstillingar til kommunulæknastørv. Tað hevur nevniliga verið trupult at fáa í lag verulig orðaskifti um menning og broytingar í kommunulæknaskipanini í Ráðnum, har allir avvarðandi partar eru umboðaðir. Hinvegin hevur verið munandi lættari at umrøða hesi viðurskiftini við hvønn partin sær, ið hava umboð í Ráðnum. Sostatt virkar bygnaðurin við einum Ráði fyri kommunulæknaskipanina í veruleikanum seinkandi fyri menning og broytingum í kommunulæknaskipanini, tí Ráðið ongantíð hevur fingist til at virka sum eitt hugskots- og samráðingarforum viðvíkjandi kommunulæknaskipanini. Landsstýrismaðurin er av tí áskoðan, at kommunulæknaskipanin í staðin eigur at verða ment saman við avvarðandi pørtum (Meginfelag Sjúkrakassa Føroya, Kommunulæknafelag Føroya og kommunufeløgini bæði) hvør sær, í staðin fyri at nógv tíð og orka verður brúkt til at fáa hesa uppgávuna røkta í Ráðnum fyri kommunulæknaskipanina. 
Landsstýrismaðurin heldur tað vera umráðandi, at nútímansgera starvssetingina av kommunulæknum soleiðis, at hesar verða framdar á sama hátt sum aðrar starvssetanir har landsstýrismaðurin er setanarmyndugleiki. Tann verandi skipanin við starvssetan av kommunulæknum ber framvegis bráð av tí tíð, har avvarðandi kommunur og landsstýrismaðurin í felag, vórðu setanarmyndugleiki. Somuleiðis heldur landsstýrismaðurin tað ikki vera rætt, at eitt fakfelag skal hava ein lógarásettan hoyringsrætt í sambandi við vanligar starvssetanir á teirra fakøki. Tí verður skotið upp at landsstýrismaðurin einsamallur skal seta kommunulæknar í starv, og at hetta verður gjørt við at Ráðið fyri kommunulæknaskipanina verður niðurlagt.
Í ávísan mun, hevur spurnartekin verið sett við, hvørt kommunulæknar kunnu roknast sum alment starvssettir, í staðin fyri at vera roknaðir sum privat vinnurekandi. Men í sambandi við spurningin um, at starvsviðurskifti kommunulækna skulu verða í samsvar við ll. nr. 12 frá 18. februar 1999 um samsýning og eftirløn løgtingsmanna, eru bæði Almanna- og Heilsumálaráðið og Innlendismálaráðið eru komin til ta niðurstøðu, at kommunulæknar eru alment settir.Hesi niðurstøðu hevur formansskapurin á Løgtingi tikið undir við. Føroya Rættur hevur somuleiðis sagt í einum dómi, at kommunulæknar, orsakað av teirra setanarviðurskiftum, eru fevndir av verjuni í § 119 stk. 1 í revsilógini. Henda ásetur, hvussu tey verða revsað, sum antin hótta, ella nýta harðskap, ímóti starvsfólki í almennari tænastu. Sostatt er ongin ivi um, at kommunulæknar verða roknaðir sum alment starvssettir. Hetta er enn ein orsøk til at gera starvssetaninar av kommunulæknunum greiðari, so landsstýrismaðurin einsamallur setur kommunulæknarnir í starv.
Ummæli 
Uppskotið er sent til ummælis hjá: Kommunulæknafelag Føroya, Meginfelag Sjúkrakassa Føroya, Kommunusamskipan Føroya og Føroya Kommunufelag.
Kap. 2. Avleiðingarnar av uppskotinum
Fíggjarligar avleiðingar
Uppskotið hevur smávegis fíggjarligar avleiðingar. Verður Ráðið fyri kommunulæknaskipanina avtikið, verða allar útreiðslur í sambandi við Ráðið spardar. Fyri fíggjarárið 2005, fevndu hesar útreiðslur einans um fundarpening.

Umsitingarligar avleiðingar

Uppskotið hevur ávísar umsitingarligar avleiðingar. Við lógarbroytingini verður ongin lógarásettur hoyringspartur í sambandi við starvssetanir av kommunulæknunum. Í staðin verða starvssetaninar skipaðar eins og aðrar starvssetanir, har landsstýrismaðurin er setanarmyndugleiki. Hetta merkir eina ávísa øking í umsitingarligu uppgávunum í sambandi við kommunulæknaskipanina, sum starvsfólkadeildin í Almanna- og heilsumálaráðnum hevur ábyrgdina av. Hinvegin hvørva tær umsitingarligu uppgávurnar í Almanna- og heilsumálaráðnum, sum eru tengdar at Ráðnum fyri kommunulæknaskipanina.
Umhvørvisligar avleiðingar

Uppskotið hevur ikki umhvørvisligar avleiðingar.
Sosialar avleiðingar

Uppskotið hevur ikki sosialar avleiðingar.

Avleiðingar í mun til altjóða avtalur og reglur

Uppskotið hevur ikki avleiðingar í mun til altjóða avtalur og reglur.
Yvirlit yvir avleiðingar
	
	Fyri landið/lands-
myndugleikar
	Fyri
kommunalar
myndugleikar
	Fyri
pláss/øki í
landinum
	Fyri
ávísar sam-
felagsbólkar/
felagsskapir
	Fyri
vinnuna

	Fíggjarligar/
búskaparligar avleiðingar
	(Ja)
	Nei
	Nei
	Nei
	Nei

	Umsitingarligar
avleiðingar
	Ja
	Nei
	Nei
	Nei
	Nei

	Umhvørvisligar
avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei 
	Nei
	Nei
	Nei
	Nei

	Sosialar
avleiðingar
	
	
	
	Nei
	


Kap. 3. Serligar viðmerkingar
Til § 1:

Greinin merkir, at Ráðið fyri kommunulæknaskipanina verður niðurlagt tá lógarbroytingin er komin í gildi. Samstundis verða allar ásetingar um Ráðið fyri kommunulæknaskipanina strikaðar úr lógini.

Til § 2:

Gildiskomisregla.
Almanna- og heilsumálaráðið

11. august 2006
Hans Pauli Strøm

landsstýrismaður

eirargarður 2  •  100  Tórshavn

Telefon 30 40 50  •  Telefax   35 40 45  •  E-mail: ahr@ahr.fo
Síða 4 av 4

